Тэма: Праблема маральнага выбару: Паводле твора З.Бядулі “На Каляды к сыну

Мэты:
- удасканальваць уменне вызначаць мастацкія сродкі ў тэксце, праз якія падаецца аўтарская характарыстыка літаратурных герояў, характарызаваць герояў па іх паводзінах і ўчынках;

- паглыбіць уменне вучняў параўноўваць, аналізаваць, рабіць высновы, асэнсавана выказваць свае погляды на твор і яго герояў, на саму асобу аўтара;

- развіваць тэатральнае майстэрства школьнікаў, выпрацоўваць навыкі выразнага чытання;
- далучыць школьнікаў да адвечнай маральнай праблемы - праблемы бацькоў і дзяцей; забяспечанай старасці.

Формы работы: індывідуальная, групавая, калектыўная, інсцэніроўка.

Абсталяванне: рознакаляровыя паперкі, партрэты, малюнак сэрца, памяткі.

Эпіграф: “Старасць не можа быць шчаслівай, але яна можа і павінна быць годнай, спакойнай і дагледжанай”.
Ход урока

I. ”Сітуацыя поспеху”

У скрынцы настаўніка знаходзяцца каляровыя кавалачкі паперы. Вучням прапануецца выбраць паперку таго колеру, якая адпавядае іх настрою напачатку ўрока.

II. Агучванне тэмы і мэтаў урока

Настаўнік: Сёння мы працягваем і адначасова сканчаем працу паводле твора З.Бядулі “На Каляды к сыну”. На ўроку мы з вамі будзем вызначаць мастацкія сродкі ў тэксце, якія дапамагаюць нам зразумець стаўленне аўтара да сваіх герояў, працаваць над выразным чытаннем, а таксама паразважаем над вечнай праблемай – праблемай бацькоў і дзяцей.
І вельмі важная задача стаіць перад намі - навучыцца даваць характарыстыку героям праз іх паводзіны і ўчынкі.

III. Уступнае слова настаўніка

Настаўнік: З дзесяці законаў вечнасці, запаветаў Боскіх толькі адзін запавет мае абяцанне. За выкананне яго абяцаецца ўзнагарода: шануй бацькоў сваіх – і тады дзеці твае будуць шанаваць цябе.

Калі б маладосць ведала, а старасць магла! Але, на жаль, старасць не можа ўжо нічога перайначыць у перажытым, а маладосць не ведае, што галоўным яе клопатам павінен быць клопат пра сваю старасць.
На ўспамін мне прыйшла адна прыпавесць.

Дзве дзяўчыны прыйшлі да Бога папрасіць шчасця на ўсё жыццё. Здзівіўся Бог: так не бывае. Чалавечае жыццё рознае. У ім усяго пароўну: шчасця і гора, радасці і смутку. І прапанаваў выбар: шчасце ці ў маладосці, ці ў старасці.

Першая сказала: “Навошта мне шчасце ў старасці?! Я зараз яго хачу зведаць, калі ўсё так прывабліва, так жадана…”

Другая разважыла: “Цяпер я маладая і дужая і здолею вытрымаць выпрабаванні лёсу, а ў старасці ў мяне не будзе сіл і мне патрэбен будзе догляд, каб хтосьці паклапаціўся пра мяне…”

Старасць не можа быць шчаслівай, але яна можа і павінна быць годнай, спакойнай і дагледжанай. Менавіта так гучыць эпіграф нашага сённяшняга ўрока. Давайце паразважаем над сэнсам гэтых слоў. Як вы іх разумееце?

(Разважанні вучняў.)

Настаўнік: Нагадаю, што галоўныя героі апавядання “На Каляды к сыну” - старая жанчына Тэкля і яе сын Лаўручок. Мы з вамі ўжо ведаем, чым скончыўся твор, таму, кіруючыся словамі эпіграфа, паспрабуйце адказаць на пытанне: якой была старасць Тэклі?
IV. Праверка дамашняга задання

Настаўнік: Давайце ўспомнім, якім было жыццё Тэклі? Прыгадаем змест апавядання.

(Вучань перадае сцісла змест твора.) 

Настаўнік: Дома вам неабходна было скласці табліцу, у адным слупку якой вы павінны былі выпісаць з тэксту мастацкія сродкі, праз якія падаецца характарыстыка жыцця Тэклі, апісанне яе знешняга выгляду, пасля таго, як яна засталася адна. У другі слупок неабходна было напісаць, якія пачуцці ўзніклі ў вас пры чытанні выбраных вамі радкоў 
(Выклікаюцца адзін або два вучні.)

V Вывучэнне тэмы
1. “Самы ўважлівы чытач”

Настаўнік: Ну а зараз мы праверым, наколькі добра вы арыентуецеся ў тэксце, наколькі ўважліва вы яго чыталі. Для гэтага падзелімся на тры групы. 

Адной групе неабходна выразна прачытаць па ролях размову Тэклі з яе мужам Цыпруком. Гэты эпізод дапаможа нам зразумець, якімі былі адносіны Лаўрука да бацькоў. 

Другой групе трэба падрабязна пераказаць эпізод “Думкі ў дарозе”, пачынаючы з моманту, калі Тэкля выправілася да сына і сканчаючы тым, як яна патрапіла ў горад. Адказ неабходна падмацаваць цытатамі з твора, якія перадаюць душэўны стан гераіні. 

Трэцяй групе я прапаную праінсцэніраваць урывак з твора, які называецца “Сустрэча з сынам”.
(Праца ў групах; адказы першай і другой групы.) 

2. Інсцэніроўка ўрыўка ”Сустрэча з сынам”
Настаўнік: І вось нарэшце доўгачаканая сустрэча маці з сынам. Як сустрэў сваю маці Лаўручок? Ці спраўдзіліся яе надзеі? Зараз вучні з трэцяй групы праінсцэніруюць урывак твора “Сустрэча з сынам”.

(Вучні паказваюць сцэнку)

3. Абмеркаванне сцэнкі

Настаўнік: - Як павёў сябе сын пры сустрэчы з маці?

- Чаму не спраўдзілася  матчына “жаданне сэрца”?

- Ці мог быць Лаўрук абаронцам простых людзей у судзе?

- Як вы думаеце, хто вінаваты ў тым, што Лаўрук адарваўся ад родных каранёў?

4. Фізхвілінка.
Раз! Два! Час уставаць:
Будзем усе адпачываць.
Тры! Чатыры! Прысядаем,
Хутка стому праганяем.
Пяць! Шэсць! Адно аднаму заўсміхаліся,
Тры разы панахіляліся.
Сем! Восем! Час настаў
Нам вярнуцца ўсім да спраў.

5. “Вялікае сэрца”

Настаўнік: Няма больш дарагога, роднага і светлага слова, чым маці, мама, матуля, матулечка! Мама для кожнага з нас і самы дарагі, і самы ласкавы, і самы лепшы, і самы-самы чалавек на свеце. Ніхто не можа параіць, дапамагчы ў бядзе так, як маці. Нічыё сэрца не баліць так за сваё дзіця, як матуліна. І вядома, ніхто не ўмее так любіць, як маці. Мне прыгадалася яшчэ адна прытча пра юнака, які ў ахвяру сваёй няўмольнай каханцы прынёс матчына сэрца. Ён бег з ім у руках, спатыкнуўся аб камень і застагнаў. ”Ой, табе ж баліць, сынок! Ідзі цішэй!” - прашаптала чулае матчына сэрца.

Сцісніце свае пальчыкі ў кулачок і паглядзіце, якога ён па памеру. Кажуць,што і наша сэрца такога памеру - маленькае. 

А як гавораць пра людзей, якія робяць добрыя справы, заўсёды дапамагаюць іншым? Якое сэрца маюць гэтыя людзі? (Вялікае.)
Каго з дадзенага апавядання мы можам назваць  чалавекам з ”вялікім сэрцам”? І за якія якасці? (Тэклю.) 

У кожнай групы на партах ляжаць карткі, на якіх напісаны станоўчыя і адмоўныя якасці чалавека. Ваша задача выбраць станоўчую якасць, якая характарызуе гераіню апавядання Тэклю, і прымацаваць яе на сэрца, якое вісіць на дошцы. Свой выбар падмацуйце цытатамі з твора, чаму вы выбралі гэтую якасць.

(Калектыўная работа.)
6. Характарыстыка вобразаў Тэклі і Лаўрука

Настаўнік: Мы з вамі ўжо рабілі апісанне знешнасці чалавека на ўроках мовы, таму зараз я вам прапаную падобнае заданне. На дошцы вісіць партрэт старой жанчыны. У маім уяўленні так магла выглядаць Тэкля. Давайце апішам знешнасць гэтай жанчыны.
(вучні даюць кароткае апісанне знешнасці партрэта)

Настаўнік: Згодна плану, які запісаны на памятках (яны ляжаць у вас на партах), дзве групы павінны даць характарыстыкі героям і падмацаваць свой адказ цытатамі з тэксту. Першая група рыхтуе характарыстыку Тэклі, другая – Лаўрука.
Трэцяй групе прапануюцца праблемныя пытанні па творы. 

Пытанні трэцяй групе 
- Як, на вашу думку, складзецца далейшае жыццё Лаўрука?
- Якія праблемы ўздымае З. Бядуля ў апавяданні “На Каляды к сыну”? (бацькоў і дзяцей: выхаванне дзяцей, дзеці павінны шанаваць сваіх бацькоў, даглядаць іх у старасці) Ці актуальныя гэтыя праблемы ў наш час?

- Якая асноўная думка твора? Чаму вучыць нас гэты твор?

Настаўнік: Таксама аўтар уздымае праблему інтэлігенцыі і народа. Звярніце, калі ласка, увагу на правапіс слова “інтэлігент”. Якога чалавека называюць інтэлігентам? Ці актуальная праблема інтэлігенцыі і народа ў наш час?

VI Дамашняе заданне

Настаўнік: Задачы, якія мы ставілі напачатку ўрока, вырашаны. Мы з вамі прааналізавалі твор, знайшлі мастацкія сродкі, далі характарыстыку героям.

Дома вам неабходна будзе праявіць творчасць, і я спадзяюся, што сённяшні ўрок вам у гэтым дапаможа.

- напісаць сачыненне “Трэба дома бываць часцей…”

або

- напісаць “Ліст да маці”
VII Абагульненне, рэфлексія

- Якія ўражанні ў вас ад ўрока? Што найбольш спадабалася, запомнілася?
- Ці ўсе заданні былі лёгкімі? Што выклікала найбольшыя цяжкасці?

- Што вы вынеслі з сённяшняга ўрока для сябе? Ці прымусіў урок над чымсьці задумацца?

VIII. Падвядзенне вынікаў урока

1. Пракаментаваць усе адзнакі, даць парады тым, у каго не ўсё атрымалася.

2. Выказаць уласнае ўражанне ад урока, зрабіць вывады

Настаўнік: Беражыце сваіх бацькоў, паважайце. Не саромцеся праявіць свае пачуцці і адносіны да іх. Не саромцеся папрасіць прабачэння за свае ўчынкі. І ведайце, што нашы бацькі жывуць толькі дзеля нас.

